
Баюся тых дарог, 
што я прайшоў аднойчы: 
яны з напрамкаў трох — 
ад сьцюж, ад зор, ад ночы.

Пад’юджвалі ісьці 
паіць вадой гнаявай.
Я-ж ня прыпомню, ці 
было хоць што на яве.

I славячы камлі 
хваін і пух гусіны, 
ішоў я па зямлі, 
нібы у небе сінім.

I цьвіў на градах мак 
і піў ваду я з лосем, 
аж покуль цела ў смак 
муроў не напілося.

Taro ўсяго няма, 
лес нахлусіў паганы... 
Кудысь, у глухамань, 
качу зямлю йагамі.

СІНІЯ вочы

Як цяжка да аматараў сягоньня не належыць 
і не запэцкаць ног чужою тваньню.
■О, як-бы я хацеў рассунуць межы 
майго зямнога існаваньня.

Праз вашу тоўшчу цёмную прабрацца, 
як прабіраецца праз хмары бліскавіца, 
і ў тысячы градацый 
яшчэ й яшчэ раз нарадзіцца.

I вось з вачыма сінімі у раньні росным 
раскрыўся васілёк на перавале...
А людзі йшлі і пазіралі скоса, — 
адны маліліся, а іншыя — плявалі.

Заўльгаў, 1948 г.

Прыглядаюся, каб не разьбіцца, 
вобмацкам хаджу я, спакваля: 
некуды уніз, не па арбіце, 
падае з-пад ног маіх зямля.

Страшна і ня можна пагадзіцца. — 
на заходзе, як настане цішыня, 
у крывавай, вогненай мядніцы 
плавіць Бог увесь здабытак дня.

На зямлі ня людзі — чалавекі — 
тупаем і б’ёмся век-вяком: 
тонкім, нібы шкло, навекі 
неба нас накрыла каўпаком.

Грэшныя ў непаслухмянстве душы, 
не хацелі-б мы зямлёю тлець: 
падаем, рукамі узмахнуўшы, 
каб усёткі ў неба узьляцець.

НА ЗАХОДЗЕ СОНЦА

Як быццам зь неба яны зьлезьлі — 
сьвятыя пасланцы:
для продажу, за агарожаю зялезнай, 
паселі помнікі, як мудрыцы,

чакаючы, калі і хто іх купіць:
— Ня бойцеся, глядзеце, выбірайце!
Даволі швэндацца вам купай, 
зрайцы!

— Спалохаліся, га?
Пабеглі, як чужыя

ад нашай гутаркі хаўтурнай.
Помнікі, усьлед выцягваючы шыі, 
гугнавілі:
—- Йшчэ вернецеся, дурні!

—Мы злосьці й болю вам ня чынім — 
пасланыя мы з высі...
Ага, застаўся вось адзін хлапчына — 
хадзі бліжэй i ня трусіся.

Я скамянеў ад д ’яблаў гэтых нізкіх 
і лысіна ў расе ўся.
I помнік, скочыўшы, халодны, сьлізкі, 
на плечы мае ўсьсеўся.

— Нясі! дыхнуў каменным целам 
і ашчаперыў рукі...

А сонца на заходзе крывянела 
ад катаваньня й мукі.

Заўльгаў, 1948 г.

„М А С А”

Я рэдка падаючы падымаўся. 
Пыталіся ня раз: „А ты йдзе?”
Ня дай Ты, Божа, паказацца масе — 
зьнявечыць, плюне i адыйдзе.

Яшчэ бадай я на каленях поўзаў — 
нахлыне гурт смаркатых i наклепе...
А месяц у трагічнай позе 
стаяў на бястурботным небе.

Закінулі ізь мінай поснай 
гатовую да паядынку шпагу.
У вечнасьць кануў чалавек апошні 
i вымерла на ўсёй зямлі адвага.

I ты разгневанай рукою 
за меч памсьліва не хапайся — 
сыйдзі блакітнаю ракою, 
як цёплы дождж улетку на папасе.

НЕБЯСЬПЕКА

Вось так зірнеш на ваш натоўп — 
тлум, шорганьне, панэль і сьпека.
Якіх нікчэмных душ патоп!
Якая жудасная небясьпека!

Баюся, што нямая сінява
больш ня зірне з-за камяніц-палацаў...
I вочы узьнімаю я,
каб ні на кім не затрымацца.

Каб уваходзячы у ціхасьць сноў, 
не дакранацца вашых душ і пальцаў, 
каб у натхненным адзіноцтве зноў 
Еас абмінаць і ня спыняцца.

1952.

ВЫГНАНЕЦ

— Адкуль-жа будзеш?
— 3 Украіны...
— А я сама — зь Беларусі...
— I маці й бацька мой загінуў...
— Загінулі й мае усі...

Сустрэліся й пайшлі маліцца... 
За пазухаю — хатнія лісты.
А я маўчаў усё — як быццам 
Сястрой маёй была ня ты.

Пайшоў сабе далей зь нічым я 
і у вадзе — ледзь-ледзь мільгне 
вялі паўзь берагу лагчыны 
мой вобраз, не знаёмы мне.

Заўльгаў, 1948 г.

© PDF: Kamunikat.org 2019 © Інтэрнэт-версія: Kamunikat.org 2019

© PDF: Kamunikat.org 2019 © Інтэрнэт-версія: Kamunikat.org 2019



3 ВЯЧЭРНІХ БЛУКАНЬНЯЎ

Кватэры адамкнуўся корак, 
і павяла у даль дарога.
I тысячамі зор з мальбою і дакорам 
глядзелі вочы Бога.

Ахутвалі таемнасьцяю змрокі, 
душа, ня знаючы чаго, ўсяго хацела. 
Такі сабе прыемны й лёгкі, 
ідзеш адзін на сьвеце цэлым.

Чакаеш нейкай стрэчы нязвычайнай 
і верыш ў кажную на небе зорку. 
Дармо што, плюснуўшы вачамі, 
яна ўжо падае за ўзгоркам.

С У С Т Р Э Ч А

Ты насустрач — болем. I распаўся 
дзень на міліярды сонцаў у вачох. 
Сьвет застыў у нейкай мёртвай паўзе 
раўнавагі я знайсьці ня мог.

Гэтая сустрэча на прадмесьці! — 
Бляск вітрын і ты, і зманлівасьць уяў. 
Апынуўся зноў на тым я месцы, 
на якім, здаецца, я стаяў.

У вачох сваіх мяне ты топіш. 
Заклікалі нас вячэрнія званы. 
Загубіліся мы у натоўпе 
ля царкоўнай мураванае сьцяны.

Нашых збаўцаў і сьвятых з паўценяў 
выстаўлялі нішы на паказ.
Госпадзі, даруй маё хаценьне — 
незаслужаных пастаў і нас.

АСЬЛЕПЛЕНАСЬЦЬ

Баялася ты ўвечары ісьці адна.
Ня знаю як — пайшоў і я з табою. 
Забылася адзін, адна 
і толькі засталося блізкае: абое.

Над галавою неба зорнае ішло. 
Успыхнуўшы, пагасла й неба.
Глядзелі нібы ў цёмнае мы шкло, 
і болей ня было зямлі і неба.

I сьвет ня быў ужо для нас, 
а самі мы былі асобным сьветам, 
што ткаўся звабліва для нас, 
як перад першым ’шчэ паэтам.

А беспрасьветная асьлепленасьць плыла, 
несупярэчлівыя ліплі рукі...
Навошта-ж прахалодаю імгла 
гарачыя нам цалавала рукі?

С У М

Хліпнуў агонь — лягла.
Застаўся адзін я ў сьвеце.
Месяц вынурнуў з-за вугла — 
надзьмуты, сьвеціць.

Да паўнаты напіўся, 
ціхі як кароўе вока — 
жоўтая пыса, 
прабіраецца бокам.

Выгнаны мы ў чужыну — 
ён прыйшоў па небе за мною. 
Як кот выгінае сьпіну 
з ласкай зямною.

Горка сябе над зямлёю паднёс: 
„Галодныя, як сыр намажце!..” 
У сіняе мора нябёс 
плыве як на машце...

© PDF: Kamunikat.org 2019 © Інтэрнэт-версія: Kamunikat.org 2019

© PDF: Kamunikat.org 2019 © Інтэрнэт-версія: Kamunikat.org 2019



Едзеш ты. Ці-ж магчыма 
дождж, імгла і вятры. 
Вочы некуды міма — 
абатры.

Засталася часіна — 
памаўчым...
Вочы сінія — 
дым...

ВЫРАШЭНЬНЕ МУКІ

Тут сонца, а за даляглядам 
ідуць дажджы і п’юць зямлю, 
праменяцца блакітным спадам, 
а я — і кроплі не ўмалю.

Шляхі... шляхі... Пакунак мулкі... 
Ты плачаш, га?.. У твар — цяплом. 
I першым вырашэньнем мукі 
быў спушчаны у землю гром.

ЗЬНЯВЕРА

Ах, стаміўся я... Досыць... Досыць... 
Не падманеш мяне нічым...
Толькі зоры маёй маладосьці 
яшчэ падаюць уначы.

I цяпер мне глядзець балюча — 
на зямлі толькі попел іх.
Хто агнём іх такім палючым 
так бязьлітасна папаліў...

Ты адзінай на сьвеце цэлым 
усьміхалася мне здаля...
Лепш-бы ў пекла ты паляцела, 
зьненавіджаная зямля.

Табе моташна і цесна, 
тваё цемя дзяўбуць згары.
Дык выходзьце з паходнай песьняй 
я чакаць не магу, змагары.

ЯК MAJIITBA

Прайшла i не заўважыла як быццам. 
Праходзь, я не злуюся — Бог з табой: 
калі-б я мог, я мог-бы заступіцца 
прад Небам за цябе з найболынаю мальбой.

3 мальбою ціхаю, пяшчотнаю, дзіцячай, 
што шэпчуць мае вусны уначы — 
яны, дрыготкія, няўдачаў 
ня ўмеюць стрымана перамагчы.

Ня знаеш ты, якая асалода
мне думаць пра цябе у часе саматы.
Шапчу малітвы я i шкода: 
іх чуе Бог, але ня чуеш ты.

А што калі-б Ён мог іх зьдзейсьніць...
I ноч усю, праз сон, праз ціш, 
у глыбіні душы шчымлівай песьняй, 
як звон затонуты, ты ўсё зьвініш.

БЕЛЫЯ НОЧЫ

Ноч пахная смалой сасоннаю 
і зорка крыльлем лопае на залатым шпілі. 
Паставіў месяц варту сонную 
стаўпом да самае зямлі.

На небасхіле горы цьмяныя паснулі, 
як коньнікі без галавы.
Сады у акіяне ночы патанулі, 
як бела-воблачныя астравы.

На дне ракі, гліяста-глінкім, 
таптаўся вечар, не замінаючы нікому. 
Гнуў месяц кволыя галінкі 
зялёна-белым комам.

I ў садзе дымам абсыпаўся — 
глуха-нямы нябёс напасьнік.

Асьцерагайцеся нападу 
вы ноччу белай на паўчвэрці — 
пабелкай гляне дом з-за саду, 
як выраз выскаленай сьмерці.

В Я С H А

3 начы зямля была йшчэ мокрай — 
дажджы шумелі уначы, 
тады, калі нас цемра з вокнаў 
манілася падсьцерагчы.

Сьвятло згасілі мы й на залі, 
парваўшы стрыманасьці ніць, 
каб многазначна не сказалі, 
што нехта позна йшчэ ня сьпіць.

...3 вакна глядзелі мы абое 
уніз, і сад у вокны лез.
3 пампушак белых, як з набояў, 
страляў у нас пахучы бэз.

Заўльгаў, 1948 г.

КЛЯШТАР

Да кляштару замкнута брама. 
„Забараняецца ўваход”.
Яна-ж дазволу i ня брала — 
размаляваны рот.

Зь пярэдняй кішані дастала 
ёй паслухмяныя ключы.
Паходкай царсьвеннаю, аднастайнай 
за брамай зьнікла уначы.

Глядзеў усьлед яшчэ ёй доўга — 
дрыжэла ў галаве імгла.
Шкада — ня быў я тым бульдогам, 
зь якім ты ў браму увайшла.

Заўльгаў, 1948 г.

На версе тупацелі й бегалі злачынна — 
маглі падлогу так гірацерці.
Як шафа у кутку з начыньнем, 
маўчаў я, цішыню пазнаючы у сэрцы.

I ў мой пакой дзьвярэй не адчынялі 
і ня будзілі ў часе раньнім.
Не задаволены сваймі чынамі, 
я цешыўся маім рашчараваньнем.

I толькі зьлёгку здрыгваўся у крэ.сьле, — 
вы так рэагаваць, вядома што, ня звыклі.
У памяці маёй усё закрэсьліў 
прабег шалёны матацыклю.

I вуліцы ізноў аглухшы апусьцелі, 
і толькі за сьцяной хтось плёхаўся у ваньне. 
Як добра, што яшчэ ў пасьцелі 
ёсьць слодыч жудкая неіснаваньня!

НА СПЫНКУ

Прайсьці, мінуць i не заўважыць 
і толькі сум у сэрцы зьберагчы. 
Хіба ня просядь душы вашы 
цяпер спачынку уначы?

На вуліцу другую крута 
вунь павярнуў дрыготлівы трамвай. 
Дарэмна я крычаў: „Кандуктар! 
Хоць на часінку затрымай!”

Застаўся я на перасядцы 
i не сагрэюся ў плашчы.
I досьвіткі ўжо ня прысьняцца 
на гэтым беразе начы.

Пагасла мігаценьне ў высі 
і хмары пачалі дажджыць...
Таму, хто ў сяняшнім спыніўся, 
да заўтрашняга не дажыць!

Будзь мне ты ўсім. Мае дарогі 
канчаюцца — ля ног тваіх ляглі.
Зрабіць усё ты можаш, толькі 
усё зрабі ты для мяне.

Я прысьвячу табе жыцьця майго астатак —
нікога я ня маю,
каму-б даверыў лес я свой.
Шукаю ўсё i не знаходжу — пэўна, 
няма на сьвеце больш сваяцтва душ.

Няўжо я памыліўся,
калі цябе за лепшую абраў?
Чаму-ж маўчыш? — Я прад табою, 
па-за табой ня будзе ўжо мяне.
Скацілася сьляза з вачэй тваіх журботных. 
Ты думаеш. Скажы мне, што?

У ПУШЧЫ

Плюскоча уночы дождж ахвочы, 
а ты ад слаты астыг.
Падскочаць на ўзбоччы, лапочаць, 
лятуць як пласты лісты.
А п у тч а  у гушчы ўсё нешта трушчыць — 
памры на кары да зары.
— Расплюшчым пад плюшчам, цябе нявідушчы. 
Памры без пары, — крычаць ведзьмары.

Любіць віцца бліскавіца, 
іскраў з крэсіва накрэсіць. 
Навальніцай асьляпіцца, 
як завесяць хмары месяц, 
і упіцца, чарам быццам, 
у час воўчы хто ня схоча? 
Ля капліцы абпаліцца 
і у ночы ўтапіць вочы.

3 НОВЫМ ГОДАМ

Шлях — ад роднага парогу, 
разьвітаньне — дзьве рукі. 
Невядомая дарога, — 
з Новым Годам, землякі!

Перад намі толькі неба — 
сіняе на ўсе бакі.
Болей нам, відаць, ня трэба, — 
з Новым Годам, землякі!

Караблі сьцягі палошчаць — 
той такі, а той — такі.
Слава Богу, сядзімо шчэ, — 
з Новым Годам, землякі!

Тупацелі нават крышку — 
зьбіліся ў хадзе цьвікі.
Вып’ем з гора па кілішку, — 
з Новым Годам, землякі!

Пра братоў, сясьцёр расьпяцьце 
i пра лес наш, пра які... 
не, ня буду ўспамінаць я 
з Новым Годам, землякі!

Не бяз Бога чалавекі— 
пад зямлёю мерцьвякі.
Так вітаюцца спрадвеку — 
з Новым Годам, землякі!

1949 г.

А К I Я H

Аб табе я меў думку ия тую, 
калі сьніў пра цябе здаля.
Дзень i ноч ты ад злосьці лютуеш, 
праклінаеш сябе, шго ты не зямля.

I ўсё пляжыць цябе адчай зьняверы, 
зелянееш ад роспачы ты.
Хвалі дыбяцца i, як пантэры, 
зь иенай кідаюцца на барты.

Пасланца зямлі — карабель не раструшчыш 
i на дне прыспаць не змагчы.
Падымаешся к небу — зялёны гружчык, — 
аднаму табе страшна сярод начы.

Ты жывеш, як i мы, падманам: 
так прывабна усё, што ня ўзяць рукой. 
Бунтавацца ня хочаш ты акіянам, 
мы-ж ня хочам кружыцца — зямлёй.

MAJIITBA

На коміне фабрычным сонца дагарае, 
а мне дахаты йсыді ці хутка?
Пад карканьне варон — крыклівай зграі — 
шапчу малітвы я ціхутка.

Каб шчасьце у кутку маім вялося, 
як птушка ценькая пад ветлым дахам, 
каб хлеб і соль былі, а ўвосень 
вятры ня білі акяніцамі зразмаху.

Каб сьцерпіць абыякавасьць чужыны, 
суродзічаў пыхлівых холад думны, 
патрыятычную іх сьліну, 
парадны тупат тлумны.

Каб пры канцы шляхоў маіх далёкіх, 
што не ўкладаюцца ні ў вёрсты і ні ў мілі, 
ня помнячы грахоў і крыўдаў лёгкіх, 
прыхільныя багі мяне багаславілі.

1951.

Вось і ноч. Як даўней — нікога. 
Толькі чую ўжо — край зяхмлі.
Каб ня бачыць шчасьця зямнога, 
адплылі назад караблі.

Перавозілі й будуць везьці — 
акіян глухі і нямы.
Стаў я кропкаю зноў на тым месцы, 
што зямлёю назвалі мы.

За сыііною маёю горад 
здэцца — рыецца у зямлю.
Як спажытак штодзённы, гора 
я за пазухаю тулю.

ГІад’яжджаюць, бяруць, адвозяць, 
толькі я, у цяплынь, у цішу, 
захінаюся, як на марозе, 
прастудзіць баючыся душу.

Апусьцела паволі прыстань — 
што сказаць і куды пайсьці?
Толькі неба маланкі хрысьцяць 
як сто тысяч год у жыцьці.

МАЛЕНЬКАЯ ПРОСЬБА

Напэўна хутка я памру 
i ты забудзеш пра мяне.
I сон пра шчасную пару 
магчыма, хутка праміне.

Скажы, калі мы йшчэ жывём, 
што ты часінку хоць адну 
нахілішся сваім чалом — 
я нават мёртвым уздыхну.

Мая душа на сьвеце тым 
даступіцца к дабру.
Тады аб нашым, аб зямным, 
навек у песьнях я замру.

ВЕРШ БЕЗ НАЗОВУ

Калі вы ўсе сьпіцё, а мне ня сьпіцца, 
калі ноч ціха дрэмле па вуглох, 
я чую, як зямля варочаецца ў змроку, 
як цёмную гульню распачынае сьвет.

Гарматы скрозь, узьняўшы джэрлаў глоткі, 
п’юць ненасытна спуджаны прастор.
I вее холадам ад іх маўлівых дулаў, 
і сьмерць здае пазыцыі, што я заваяваў.

Пляцоўкі танкаў зрушацца і пойдуць, 
а чорныя крыжы у небе будуць плаваць, 
за мукі нашы, як багаславеньне, 
із скогатам на мірны дах спадуць.

На штых абпёршыся. стаяць дывізіі зацята — 
вось зараз зробяць першы крок і пойдуць, 
і дзікі гул, мільённы тупат 
разбудзіць нас крывавым раньнем.

Калі вы ўсе сьпіцё, а мне ня сьпіцца, 
калі ноч ціха дрэмле па вуглох, 
я чую, як...

Журыўся-б я і шкадаваў, калі-б ня ведаў,

што будуць жыць яшчэ па сьмерці нашай 
i нашай думкаю i нашай песьняй, 
i нашым хваляваньнем, i пакутай, 
i зьдзейсьняць тое, што мы не пасьпелі.

А мы ад хваль прыліву будзем дыхаць 
на ўзмор’і лёгкай i празрыстай пенай.

УСЫДЕШАНЫЯ ГЕНІІ

Бамбілі ноч усю Бэрлін 
ад дыму душна было ў сквэры.
Мы згінулі-б напэўна, як адзін, 
каб у збаўленьне ня бло ў нас веры.

Багі нас бераглі, калі, 
не дачакаўшыся адбою, 
мы выпаўзалі з-пад зямлі, 
каб не памерці пад зямлёю.

А там, праз вуліцу, дамы 
рассыпаліся грудай цэглы.
Якая праўда! Радваліся мы, 
што там ня мы палеглі.

...Ды раніцай зноў сонца і цяпло, 
лічылі мы, каго ня стала.
I толькі геніі, сьхіляючы чало, 
нам кланяліся з п’едэсталаў.

1952

3 „ГІСТАРЫЧНЫХ ДАТАЎ”

Вецер сьцягі над Рэйхстагам чысьдіў, 
варта надзейная: сьпі, не...
Моцна стаяў Рэйхстаг калісьці 
на гітлераўскай сьпіне.

3 неба, сінеючага патопу, 
арлы яго — страх зямлі — 
у кволае цемя Эўропы, 
падаючы, дзяўблі.

Заакіянскі сьвет дзівіўся — 
паволі ён плыў на караблёх.
I гітлераўскіх дывізій 
день хмуры на землю лёг.

I сіняе нема над намі 
кавалкамі бомбаў лядела.
Эўропа — старая дама — 
упала бяскроўным делам.

I ведер сьцягі ня чысьдіць 
і варде ўсёроўна: сьпі, не... 
Цяжка стаяў Рэйхстаг калісьді 
на нашай сьпіне.

1953

ЦЯЖКІ АДКАЗ

Гора вучыць таксама 
Задуменны пагляд:
— Мама,
чаму тата ня едзе назад?

Цягнікі грукацелі 
міма нас.
Я расла у пасьцелі,
мабыць,
доўгі час.

I магчыма, што тату 
міма нашае хаты 
правязла вайна, 
ты-ж казала — благая яна.

Сустракаць на паўстанак 
я хаджу часта ў сьне.
Ды там саля пустая 
цішынёю пужае мяне.

Хтось вакенца адчыне, — 
такі страшны, бляды:
— Ты чаго зноў, дзяўчынка, 
завітала сюды?

— Сустракаць майго бацьку — 
Ён ня ехаў з вайны,
хоць у сьне я ўжо чула багацька, 
як аб ім б’юць на цэрквах званы.

Гавару я заўсёды, што высьню — 
так ня ўцяміла-б век-вякоў.
Вы, магчыма, адтуль наўмысьля 
ня пускаеце цягнікоў?

— Не палохайся — не аблаю.
I сьлязы ня пускай ціхама — 
ты ня ведаеш хіба, малая, 
што адтуль цягнікоў няма.

Гора вучыць таксама.
Задуменны пагляд:
— Мама,
ці прыедзе наш тата назад?

Так ніколі, ніразу 
ня ўзьнімала вачэй, 
не прасіла адказу 
як збаўленьня хутчэй.

С Т Р А Х

Ня бойся — гэта нехта грукнуў, 
а у душы тваёй падняўся страх 
і выцягнуў няведамыя рукі, 
каб ухапіцца за цябе, маленькая сястра.

Вось так, мяне за шыю абыймі, 
ня прыслухоўвайся, што робіцца там, за

[сьцяною.
Ты прырастаеш да мяне грудзьмі, 
ды чуеш страх сьпіною.

А страх, малая, — гэта толькі страх 
i у сапраўднасьці нямашка страху.
Засьні, маленькая, твой страх 
... ад страху.

1953

Пад нагамі рыпяць ступені.
Кола выкацілі у сад.
Дом, утраціўшы сілу шчапленьня, 
апускаецца на фасад.

Павяртаючыся, абмінулі 
гаманкія дарогі млын — 
заімшэлы, сівы, аб мінулым 
насыдярожаны успамін.

Сустракалася ўсюды вайна са мною, 
бачыў я і руіны руін.
Але тут — цішыня вайною 
дзень і ноч наступала на млын.

ЗЯЛЁНАЯ ВЕЛІЧ

Гнеўнай славаю мы не паўсталі, 
не для нас былі вякі — 
заляглі мы нямымі пластамі 
невядома на час які.

Туманом набіраліся далі, 
гралі музыку камары 
ды зялёную веліч гайдалі 
сосны гонкія угары.

Ліплі ў нашыя грудзі пікі 
і лічылі сьмяротны час.
Толькі наш герой вялікі 
не паклікаў на бітву нас.

На капцох ня было нашай стражы 
нас тапталі, глумілі, клялі...
Я хачу, каб у нас былі нашы 
імпэратары і каралі.

ПАТРЫЁТЫ

Я ня любіў ніколі патрыётаў, 
бязгрэшных, новых фарысееў.
Як зерне посьле абмалоту, 
іх душы я на сіце дзён прасееў.

Кусьлівая і зрадлівая заядзь, 
каўчэг уратаваны Ноеў, 
яны сягоняшняе славяць, 
да ўчорашняга павярнуўшыся сьпіною.

Я вызнаў іх, геройскіх і адданых, — 
ад іх ушчункаў бегаў апантаны.
I Бацькаўшчына на этапах дальных 
званіла і ў мае кайданы.

Ды ўсё тады было мне нова, 
хоць і стаяў, як на гарачым прыску. 
Маім тады адзіным словам 
было: i ныне й прысна...”

Даруйце — не зьбярог для вас я 
інакшых дум i слова.
Калі сьвяча мая пагасла, 
я запалю яе нанова.

Г О Д 3 E

Ня зьдзейсьненых слоў ужо годзе 
i думку сьлюнявіць пры чарцы.
Як цяжка што-небудзь даводзіць, 
як легка спрачацца!

Аб лесе мы толькі мяркуем.
Свае-ж прывучылі мы сэрцы 
хадзіць па здабычу цяжкую 
на сіле кароткіх інэрцый.

А мэта — як грозная бомба: 
гатова вось-вось разарвацца.
I пушыць нас быццам ад бобу, 
ад слоў i ад мляўкае працы.

А Бацькаўшчына і радзіма — 
смачная і даўкая костка — 
і сяньня ’шчэ кадзіць кадзілам 
зь сьвяточна убраных падмосткаў.

© PDF: Kamunikat.org 2019 © Інтэрнэт-версія: Kamunikat.org 2019

© PDF: Kamunikat.org 2019 © Інтэрнэт-версія: Kamunikat.org 2019



АДКУЛЬ-ЖА БУДЗЕ..

Адкуль-жа будзе брацца і ў мяне 
да вас любоў, спагада і замілаваньне: 
таксама, як і вы, я дыхаю адным — 
сваім маленькім Я, зласьлівым і зайздросным?

Адкуль-жа будзе брацца і ў мяне 
ня толькі ў заўтрае, а ў сяняшняе вера — 
у сяняшняе, як вы, ня веру я, 
а заўтрашняе?.. Хто пра заўтрашняе скажа?

Адкуль-жа будзе брацца і ў мяне 
той гарт, якога вы ня маеце і самі?
Ці можа думаеце вы: 
з паэты — ўсё, а з вас — нічога?

Вас песьняю бадзьёрай пацяшай 
i вас падтрымлівай на духу.
А сам? Ну, што належыцца табе,
калі на смутак — i на той ня маеш права?

Як блізкія, як родныя i як свае 
ці мы калі хоць раз пагаварылі, 
перад чужымі і перад сваймі 
ці мы адны аднога ўшанавалі?

Адкуль-жа будзе брацца і ў мяне 
той дух, адвага i геройства...
Не, не, — зьняверыліся мы 
ад доўгай i бясплоднай веры.

У Р Ы В А К

Цяпер вучуся я эпічнаму спакою 
(душу спустошыла лірычная сьпякота 
і — шчырага — мяне зрабіла хворым)
Дарадца прыпісаў мне — перайсьці на прозу: 
„У водах яе вольных сьціхнуць твае нэрвы 
і крышачку паправіцца здароўе.
Павер — для прозы не патрэбна 
натхненьня — малярыйнае гарачкі.
Пішы адно — табе й грахі даруюць, 
абы гэта было на лад патрыятычны”.
Я надта ўсьцешаны тваім рацэптам, 
шкада — ня ведаў я дасюль, 
што ёсьць рацэпты у мастацтве.
„Ну вось! Найгеніяльнейшае выйсьце —
здароўе зьберажэш i на вякі
паэтам Бацькаўшчыны застанешся,
хоць на свабоду Бацькаўшчыну прамяняў ты,
за вызваленьне ейнае загінуць баючыся.
Але, але, наплюй ты на мастацтва, 
лепш крышку зарабі ты на патрыятызьме.
Ты страшна спахмурнеў i выгляду ня маеш, 
нат кажуць пра цябе, што ты — без сьветагляду 
(заўваж: віною тут — твая лірычнасьць).
Ты мусіш ведаць, як даходзім мы 
да градусу таго, калі разумнымі нас лічаць.
Дык вось табе я зраджу нашу таямніцу: 
каб розум паказаць — усіх мы крытыкуем 
i каб характар — не згаджаемся ні з кім...

© PDF: Kamunikat.org 2019 © Інтэрнэт-версія: Kamunikat.org 2019

© PDF: Kamunikat.org 2019 © Інтэрнэт-версія: Kamunikat.org 2019



ГТакінь, табе кажу я, ліркай займацца — 
мізэрных томікаў тваіх ніхто і ня прыкмеце”.
Я дзякую табе, зычлівы мой дарадца, 
хоць тое, што ты гаварыў — банальна і пляската. 
Усё-ж практычны розум твой высока я цаню 
і шмат чаго прыймаю, бязумоўна.
Галоўнае-ж — раскрыўся мне 
вялікі сэнс тваіх парадаў.
Дык можа й вып’ем мы за нашу дружбу, 
хоць я i не згаджаюся з табой па некаторых пунктах? 
Напрыклад — ты супроць „мэтафарычнага балясту”, 
гаворыш — без яго паэзія лягчэй-бы уздыхнула, 
а так — як многа вобразаў i як замала зьместу!
I іншае і іншае. Аб гэтым мы 
як-небудзь пагаворым.
Скажы мне, найясьнейшы госьць, 
што будзем мы рабіць цяпер са мною?
„Твой юбілей цяпер арганізуем — 
ніколі-ж ня было яшчэ, а хутка ўжо памрэш 
i хто яго тады, апроч цябе, арганізуе?
Ты мо’ ня ведаеш, што значыць юбілей? —
Чаго й няма, усё у творах тваіх крытык знойдзе, 
i пойдзе аб табе у сьвет шырокі слава.
А там, глядзі — і Акадэміі Навук ты ганаровы сябра.. 
Пабачыш сам, як пойдзе ўсё інакш...
А не — заесьць цябе лірычная неразьбярыха...
Вось гэта першы пункт мае праграмы...
Цяпер-жа позна ўжо —

бывай!”
Бывай i... можа не вяртайся!

1953 г.

СЬМЕРЦЬ МУЗЫКІ

Памяці Міколы Равенскага

Замоўкла Беларусь на струнах кволай леры 
і лернікі натхненна адыйшлі...
Як страшна ўсё-ткі: колькі засталося 
і мне, самотнаму, часінак тых?
Хацеў-бы ведаць я перад канцом, 
які пачатак за канцом наступіць?
Ці сьмерць, нарэшце, азначае сьмерць, 
ці мо’ па сьмерці ёсьць яшчэ што-небудзь --- 
напрыклад: боль, цярпеньне, асалода?
Ці мо’ нічога болей я ня буду адчуваць
і неканкрэтным толькі застануся,
без хваляваньня, радасьці й хаценьня,
як непатрэбная, сама i для сябе сьвядомасьць?
Хто даў-бы мне на тэта ўсё адказ,
пакуль ’шчэ ў ненапаленым пакоі
магу заўважыць я дымок майго дыханьня.
Не, не — ня трэба мне ніякага адказу — 
лягчэй мне будзе, калі сам сябе я падманю 
i з лёгкай вераю паверу ў тое, 
чаго, магчыма, i... няма.

Чым сьмерць бліжэй, тым болей жыць хачу. 
Даруй мне, Госпадзі, — яшчэ мяне Ты, 
да сьмерці, як належыць, не давёў.
Калі-б Ты даў пражыць яшчэ адно жыцьцё — 
ад самага пачатку й да канца, — 
ішоў-бы толькі я дарогамі Тваімі 
і быў-бы для Цябе, магчыма, больш дастойным. 
А так — няўтольнага мяне Ты забіраеш: > 
Ты бачыш Сам, яшчэ гарыць на вуснах песьня — 
хвала Табе і ўсенькаму Твайму тварэньню.

У дзьверы стукаецца хтосьці —  калі ласка.
Ага — ну вось і моладзь завітала!
Дадзела мне выгнаньніцкая адзінота, 
i рады я, што вы прыйшлі ca мною разьвітацца. 
, ,0  не не разьвітацца — каб запэўніць вас, 
што зьдзейсьнім мы усё, чаго вы не пасьпелі!..” 
Вось дзякую ўжо вам. Зашмат мы дакляруем — 
прысяга нашая гучыць, як прапаганда.
А слоў, прыгожых слоў i шчырых, мы ня маем, 
гатовых пометаю i ласкаю успыхнуць.
Ня цяжка на сьцягох, i пышных і ўрачыстых, 
свабоду напісаць і незалежнасьць, 
цяжэй — пайсьці за тэта ўсё на бітву.
Мы славай упіваемся мінулай

і даўняе, як мару, ускрашаем, 
а дзень сягоняшні мінае без заваяваньняў.
I безнадзейна мы чакаем на героя, 
на будучыню панаіўнаму спадзяючыся.
Ах, памыліліся-б вы лепей — цікавей, 
калі душа сама сабе спажытак знайдзе. 
Даруйце — стаіцё вы быццам сьцяганосцы, 
што на ўрачыстасьць толькі пранясуць 
штандар па вуліцах і зноў у кут яго паставяць. 
Баюся я ўжо — на зямлі зусім 
зьвядуцца песьняры і гордыя музыкі.
Ды што я гавару — чужога места 
завулкі-вуліцы й мяне забудуць, 
дармо, што я хадзіў па іх задумны i натхненны. 
Званы на вежах звон свой пачынаюць — 
збліжаецца дванаццатая, зараз, во...
Як гэта будзе?.. Божа мой... Яшчэ 
я пра Цябе як трэба й не падумаў...

Да самай раніцы ў пакойчыку гарэлі сьвечы, 
запаленыя зьвечару натхненьнем паслухмяным, 
і між сабой, як шчырыя сяброўкі, 
пра нешта невядомае шапталі мігатліва.

1954 г.

БАЛЯДА ПРА ТРОХ НАВАГРАДЗКІХ ЖАЎНЕРАЎ

На захад яны не пайшлі — 
на захад ісьці не хацелі: 
занадта прывабна гарэлі шпілі 
на наваградзкім касыделе.

Занадта любілі сваю старану, 
хоць выказаць гэта й ня ўмелі.
На трох толькі мелі вінтоўку адну, 
дзявочыя хустачкі і шынэлі.

Камраты далёка — палкі 
разьбітыя іх адступілі...
I толькі схіліліся васількі 
пры жытніх дарогах ад пылу.

Камрацкіх сясьцёр і бацькоў 
адплатаю спалены хаты.
I песьняй апошняй на векі-вякоў 
быў звон для іх служкі-лапаты.

Нічога з сабою не бяручы, 
апроч церпялівасьці й веры, 
у пушчы-лясы адступілі ўначы 
тры наваградзкіх жаўнеры.

3 тых пор яны сталі легэндай зямлі — 
у кажнай былі яны бітве, 
іх танкі і кулі прабіць не маглі, 
дармо, што іх шапкі прабіты.

Ім доля адвагу дала для душы, 
сталёвыя латы — для цела.
Hi ўтомы ня зналі яны, ні цішы, — 
стамлёнасьць ад іх адляцела.

I сумна зрабілася вельмі ім тром 
ад бітваў, адвагі, геройства.
Ад нечага мучыўся кажны нутром, 
паранены болем войстрым.

Напужаны вораг ад іх 
кідаўся бяз бойкі наўцёкі.
Ад страху ён доўга ня ціх — 
на конях падкованых цокаў.

Хоць болей цяпер у паход 
нат кулі ня бралі з сабою, 
усюды ім — быццам на звод — 
дарогу ўступалі бяз бою.

I стала жыцьцё, нібы пекла, для трох 
бяз рызыкі, славы і бітвы.
Маркоціўся кажны і сох 
і толькі шаптаў малітву.

I доўга вось гэтак яны 
блукалі па ўсёй Беларусі.
Блукалі, як хмары, як сны, 
як быццам блукаць хто прымусіў.

А потым замёр аб іх нават і слых, 
і толькі прахожы мог лёгка адрозьніць 
адзін ля другога дубкоў маладых 
пры наваградзкай дарозе.

У горад радзімы вяла іх шаша, 
ды ззаду спынілі іх нетры...
Гаворыць лістамі цяпер іх душа, 
усьцяж паслухмяная ветру.

1953

ГАЛУБІНАЕ СЭРЦА

На дошчаццы вузенечкай — 
не зваліцца ўніз абы — 
пад страхою рана-рана 
чысьцілі свае забы

шызанькія — дзюбка ў дзюбку — 
галубочак і галубка.
I міжсобку гаманілі,
што зрабіць ім трэба сяньня.

„Крыльле намачу я, абрасяню, 
а зьлятаю на прасяньне.
Можа як зярнятак назьбіраю — 
цяжка жыдь і нам у бедным краю”.

Так, усеўшыся на лубцы, 
галубок сказаў галубцы.

,,Трэ ляцець — пустая лубка” — 
уздыхнула бедная галубка.

Бо-ж ляжаць на сэрцы маткі 
шчэ маленькія галубяняткі: 
вочкі — кропелькі блакітныя, 
дзюбкі — просячыя роцікі.

„Дык ляці-ж — прыдбай што кольвек, 
даражэнькі мой саколік” — 
і на разьвітаньне 
паптушынаму галубка 
галубочка дзюбнула у дзюбку. 
„Раньняя дарога — добрая пара, 
хай табе ні пуху, ні пяра” !

Галубочак пырх — і патануў у небе.
А галубка засталася з дзеткамі малымі.

Доўга ці нядоўга блукаў галубок, 
колькі раз зірнуў ён у той бок, 
дзе яго чакалі, галубка, — 
невядома гэта нам было — 
памяць тую пылам замяло.

Там чакаюць яго ў хатцы: — 
галубку пара вяртацца.
Слава-ж Богу, цэлы, жывы, 
ён нясе для іх спажывы, 
усяго, што толькі трэба.

Галубочак зноў вітаў у небе.

Прыляцеў — ня трэ спажывы: 
перабіты ўсе, няжывы.
ГІеракуленая лубка —

з галавой ад’едзенай галубка, 
вечным сном галубяняткі 
пазаснулі каля маткі.
Хтосьці злы, драпежны, дзікі 
выпіў кроў, і ўсе вантробы 
палажыў на лыкі 
для жалобы.

Высока ў небе лётаў галубок 
тры дні. Маркотны, ціхі, без яды, 
як сірата.
Хаваўся ён за сінявой 
і падаў галавой, 
біў прах зямлі, 
чапляўся за шпілі 
і зноў у неба узьлятаў 
і доўга-доўга там вітаў: 
здавалася, ён пакідаў зямлю — 
прасяньне, рэчку і ральлю.

Тымчасам людзі над ракой, 
у неба ткаючы рукой, 
паказвалі адзін другому галубка, 
што узьнімаўся ўсё вышэй — i так

[высокі —
за сіня-белыя аблокі.
Ледзь-ледзь відаць — і менш i менш — 
пакуль зрабіўся кропкай

у глыбіні нябёсаў — 
сонечнай і топкай.
Яшчэ часінка, міг — замерлі ўсе: 
на дол, цьвярды як ток, 
з нябёсаў, крыльле склаўшы, 
ўніз галавою падаў галубок.

Чым сэрца раз жыло, 
успомніў ці аднойчы...
Ляжыць у пыле галубок, 
заплюшчыўшы сівыя вочы.

Крыльле — як патрапаныя рукавы 
і толькі дзюбка цьвярдзей мінэралу. 
Паволі, гарачае ад крыві, 
галубінае сэрца ўмірала.

Сяньні на аўсяньні, 
заўтра на прасяньні 
скок! скок! —
прамільгнуў у памяці галубок.

Было шкода людзям галубка, 
малога дзіцяці быццам, 
і міжвольна сама рука 
цягнулася перахрысьціцца.

1953 г.

© PDF: Kamunikat.org 2019 © Інтэрнэт-версія: Kamunikat.org 2019

© PDF: Kamunikat.org 2019 © Інтэрнэт-версія: Kamunikat.org 2019



СТОМЛЕНАСЬЦЬ

Стаміўся жыць я на высокай ноце. 
Было-ж калісьці ўсё звычайна, проста 
піў яйкі чаек на балоце, 
лупіў нажом бяросту.

У полі, за чародамі авечак, 
рос так як збожжа й травы, 
і патураў натуры чалавечай 
без асаблівага на тое права.

Цяпер калішніх слоў звычайных 
шукаю, як сьлядоў зацёртых.
Ды ня збудзіць іх — як маўчаньня 
на могільніку мёртвых.

3  Р А Д А

Пражытыя мае не вінаваты дні — 
зь іх кажны адыйшоў, пакорны лёсу, 
як той ваяк, якому ў мятусьні 
апошняй бітвы выйграць не ўдалося.

Вунь і цяпер тых дзён застыглая чарга, 
нібы на подступах, стаіць за мною 
і, абясьсіленая, як мага 
завець мяне стаць перадам, а ня сьпіною.

Ды днём пражытым страшна паказаць аблічча— 
няма на ім ні мужнасьці і ні адвагі.
I гэта зрадаю яны палічаць, 
на помету ўзьняўшы рыцарскія шпагі.

СЬМЕРЦЬ МАЛІТВАЎ

Дзень прарэзаўся праз вокны, 
а у хаце — як нікога.
Варушыўся змрок — сплывала 
ціхая таемнасьць Бога.

Не пасьпеў я у таемным, 
варушлівым разабрацца: 
дзень, ад сажы чорны й дымны, 
забіраў мяне на працу.

і ў душы, сьвятлом спужанай, 
церпяліва i бязь бітвы, 
як манашкі паміралі 
недасьнёныя малітвы.

1953

УЗДЫХІ ВЕТРАЗЯЎ

Занадта ўсё да сэрца я прыймаў — 
нішто ня зьменіцца ні заўтра і ніколі. 
Дарэмна ў сьвеце маіх зваблівых уяў 
я неба маляваў у чорны колер.

Нашто таіцца — крышку дапяклі 
мана сяброў і кплівы сьмех няздараў. 
Бязь ветразяў мае стаялі караблі — 
уздыхі іхныя яны вятром раздалі.

Сягоньня ў сонечную цішыню 
блакітным мігаценьнем дзень спавіты... 
А можа гэта толькі ўсё яшчэ я сьню 
і вогкая вясна не прарасла з-пад плітаў 

1952

M А H А X

„Ня стала ў кляштары манаха — 
гавораць, вінавата дама” — 
перадавалася зь гіроніяй i страхам, 
як грэшная i боязная тэлеграма.

Ішоў i млела пад каленьмі...
На павароце ў сэрца ўдарыла трывога 
і тупіком, і сьмерцяй, і збаўленьнем — 
расьпяцьце бронзавае Бога...

На мур глядзелі яго вочы — 
вакно пабачыў і сьцяну ўсё тую. 
Апоўначы манах пастукаў тройчы 
у браму ціхую й сьвятую.

Заўльгаў, 1948 г.

ЯК I БЫЛО

Усё ізноў як i было — 
дні вымераны цягнікамі.
Гляджу ў задымленае шкло, 
на падваконьніку абпершыся рукамі.

Няма ні хаты ні турбот 
i выдаткованы актывы.
Ды ўсё-ж прыемна ехаць напярод 
на конто разагрэтага лякаматыву.

Усё ізноў як i было.
Ня ведаю куды i еду.
Утупіўся ў вагону шкло,
каб не глядзець на няпрыемнага суседа.

Усё ізноў як i было — 
дні вымераны цягнікамі.
Вакно i сажаю i дымам занясло, 
нічога нявідно й ня выцерці рукамі.

